
Energijowe drustwo „WITAJ – lubujemy energiju eG“ 

Dnja 4. decembra 2025 bu wažny měznik za přichod zastaranja z energiju w Radworskej gmejnje 

sadźeny. We wjesnym hosćencu „Meja“ so pod wobdźělenjom něhdźe 110 wosobow energijowe 

drustwo WITAJ – lubujemy energiju eG załoži.  

Cyłkownje 55 wosobow su so do załoženskeje lisćiny zapisali a z podźělom stajnje 100 € do drustwa 

zastupili. 

Nowe energijowe drustwo chce zastaranje z ćopłotu a milinu w Radworskej gmejnje dołhodobnje na 

domjace, klimje tyjace nošaki energije přestajić. Tak so nadhódnota w regionje wobchowa a lokalne 

hospodarstwo skrući. 

W prěnim projekće ma w Minakale bliskoćopłotna syć nastać, kotraž dotalne wolijowe kaž tež 

płunowe tepjenja přez centralnu připrawu na bazy drjewokróčenych rězbow naruna - podobnje kaž 

w Radworju a Kamjenej. Planowane su dalše projekty, mjez druhim fotowoltaikowe připrawy na 

komunalnych třěchach a bliskoćopłotne rozrisanja w druhich wjesnych dźělach. 

Na załoženskej zhromadźiznje wuzwolichu załožerjo najprjedy dohladowansku radu, kotraž potom 

předsydstwo drustwa powoła. Předsydstwo budźe tuchwilne a přichodne projekty planować a 

doprědka ćěrić. Do dohladowanskeje rady wuzwolichu so Tomaš Winkler (předsyda dohladowanskeje 

rady), Matthias Kostroa (městopředsyda dohladowanskeje rady), Matthias Ziesche, dr. Tomaš Springer 

a Katrin Scholz. Dohladowanska rada powoła na to Marcela Bellmanna a Tomaša Rječku k 

předstejićerjam drustwa. 

 

 

 


